
Ágrip 
Þessi ritgerð er lögð fram til B.ed.-prófs við Háskóla Íslands, menntavísindasvið. Hún fjallar 

um Íslendingasöguna Harðar sögu og Hólmverja og notkun á henni í grunnskóla. Ritgerðin er 

tvískipt. Í fyrri hlutanum er fræðileg umfjöllun, annars vegar um Íslendingasögur og hins 

vegar um Harðar sögu og Hólmverja. Síðari hlutinn er kennslufræðilegur og er þar tekið fyrir 

kennsluefni fyrir nemendur í grunnskóla. Í lok ritgerðarinnar er rætt um kennsluhugmyndir og 

sett fram kennsluefni.  

Formáli 
Við, höfundar þessarar ritgerðar, gengum í sama framhaldsskólann og munum eftir 

íslenskukennara, Hörpu Hreinsdóttur sem vakti athygli okkar á forn- og Íslendingasögum. 

Hún kenndi sögurnar á skemmtilegan og eftirminnilegan hátt og vonumst við til að geta vakið 

sama áhuga hjá verðandi nemendum okkar.  

Val okkar á Harðar sögu og Hólmverja byggist á því að við erum bæði búsett á Akranesi 

og því teljum við söguna henta vel til kennslu fyrir grunnskóla bæjarins, enda stutt á 

söguslóðirnar sem eru í Hvalfirði. Það er von okkar að ritgerð þessi ásamt verkefnum nýtist til 

kennslu í skólum á svæðinu.   

Leiðbeinandi okkar, Kristján Jóhann Jónsson hefur sem kennari við Háskóla Íslands 

stöðugt glætt áhuga okkar á bókmenntum og gefið okkur nýja sýn á viðfangsefnið hverju 

sinni. Honum þökkum við ræktarsemi, þolinmæði og farsæla leiðsögn við lokaverkefnið. Við 

viljum einnig þakka fjölskyldum okkar fyrir góða aðstoð og þolinmæði, þá sérstaklega systur 

Berglindar, Hafdísi Bergsdóttur og móður Steinars, Auði Sigurðardóttur fyrir hjálp við 

yfirferð verkefnis.  

 

 

Akranesi, júní 2012 

Berglind Bergsdóttir og  

Steinar Helgason 

1 Inngangur 
Íslenskar bókmenntir eru þjóðargersemi. Varðveist hefur fjöldi íslenskra fornsagna sem 

ritaðar voru á 13. og 14. öld, um þremur öldum eftir að þær áttu að gerast. Fornbókmenntir 

eru mikilvægur hluti menningararfsins, hluti sem má ekki glatast. Menningin sem var, tengist 

þeirri menningu sem er og er jafnframt næring komandi menningar, segir Guðmundur B. 

Kristmundsson í grein sinni Börnin og menningararfurinn (1995:39). Hann bendir einnig á 

mikilvægi þess að einstaklingar geri sér grein fyrir því að þeir eru hluti af menningu þjóðar 

sinnar og eigi sinn þátt í að skapa hana.  

Það er ekki sjálfgefið að fólk lesi bækur, ekki einu sinni sér til afþreyingar og skemmtunar. 

Ef við viljum að fólk haldi áfram að lesa bækur sér til yndis og þroska verðum við að ala 

börnin upp við lestur. Menningararfurinn felst ekki síður í listinni að kunna að lesa 

bókmenntir sér til ánægju og uppbyggingar en því að þekkja viðurkennd bókmenntaverk. Þess 

vegna er það grundvallaratriði fyrir þjóð sem vill kalla sig bókmenntaþjóð að ala börnin sín 

upp við bókmenntir.  

Bókmenntir eru sá hluti íslensks menningararfs sem við erum hvað stoltust af og finnst 

okkur að vonum mikilvægt að hann flytjist milli kynslóða. Við viljum að það besta sem 

rithöfundar okkar hafa skrifað sé nemendum kennt að meta í skólum og þar eru 

fornbókmenntir ekki undanskildar.  

Umræður um kennslu fornbókmennta í grunn- og framhaldsskólum eru ekki nýjar af 

nálinni og skjóta reglulega upp kollinum. Sitt sýnist hverjum og deilt er um val bókmennta, 

kennsluefni, kennsluaðferðir og jafnvel tilgang kennslunnar. 

Ef fornsögur væru kynntar fyrir nemendum snemma á skólagöngunni byði það upp á fleiri 

möguleika hvað varðar val á fornbókmenntum sem teknar eru fyrir í grunnskólum. Val 

sagnanna virðist einskorðast við sögur á borð við Gísla sögu Súrssonar og Kjalnesingasögu.  

Harðar saga og Hólmverja er talin ungleg Íslendingasaga þar sem menn álíta elsta 

handritið vera frá 1390-1425. Enn fremur er hún talin í flokki sagna af köppum og kynjum. 

Að okkar mati hentar sagan vel til kennslu á unglingastigi í grunnskóla.  

Umfjöllun okkar um viðfangsefnið að loknum inngangi hefst með almennri umfjöllun um 

Íslendingasögur, meðal annars uppruna þeirra, ritunartíma og varðveislu. Einnig fjöllum við 

um frásagnarhátt og stíl Íslendingasagna. Sá kafli er helgaður Harðar sögu og Hólmverja. Þar 

er fjallað um söguþráð, persónur, sögusvið og samfélag.  

Síðari hluti ritgerðarinnar fjallar um kennslufræði. Fyrst er gerð grein fyrir íslenskuhluta 

Aðalnámskrár grunnskólanna frá árinu 2007. Einnig er tekin fyrir kennsla fornbókmennta og 

sú spurning rædd og hvort þær eigi rétt á sér sem kennsluefni í grunnskólum landsins. Þar á 

eftir er gerð grein fyrir námsmati í bókmenntakennslu. Í lokin höfum við sett saman 

leiðbeiningar um kennslu í Harðar sögu og Hólmverja og vonum við að kennarar geti nýtt sér 

þær.  

2 Íslendingasögur 

2.1 Uppruni – frá fyrstu öldum Íslandsbyggðar 
Árið 1100 markar nokkur kaflaskil í íslenskri bókmenntasögu því þá voru að hefjast  

umskiptin frá munnmenntum yfir í bókmenntir. Nokkrum áratugum síðar semur óþekktur 

lærdómsmaður hina svokölluðu Fyrstu málfræðiritgerð. Margt bendir til þess að þetta sé 

fremur góð heimild um það sem fyrst var ritað á Íslandi (Ármann Jakobsson, 2009:54).  

Íslendingasögur eru ein merkilegasta grein sagnaritunar hérlendis frá miðöldum og hluti af 

menningararfleifð þjóðarinnar. Sögurnar eru ekki aðeins þýðingarmiklar sem sérstakur 

bókmenntaflokkur heldur einnig sem frásagnaheimur sem sýnir okkur hugmyndir 

fortíðarmanna um þjóðfélagsgerð, líf og lífsviðhorf á fyrstu öldum Íslandsbyggðar. Alls hafa 

varðveist um 40 Íslendingasögur að ótöldum Íslendingaþáttum í konungasögum. Í 

forníslenskum ritum er einnig minnst á týndar Íslendingasögur. Allar Íslendingasögur hafa 

verið gefnar út í þýðingum, sumar á fjölda tungumála  (M.I. Steblin-Kamenskij, 1981:125-

126). 

Höfunda Íslendingasagna er hvergi getið í íslenskum fornritum. Þótt við teljum okkur vita 

að Snorri Sturluson hafi samið Heimskringlu, Eddu og jafnvel Egils sögu hefur hann ekki 

undirritað neitt þessara verka. Í elsta handriti sem varðveitt er af Eddu, Uppsalabók, getum 

við þó lesið:  „Bók þessi heitir Edda. Hana hefur saman setta Snorri Sturlu sonur...“ Hins 

vegar fer því fjarri að Uppsalabók geymi besta texta verksins og í hinum handritunum er ekki 

minnst á Snorra. Flestir telja þó nægja til höfundargreiningar að kvæðið Háttatal hefur að því 

er virðist alltaf verið hluti verksins og það kvæði er með miklu öryggi hægt að eigna Snorra 

(Heimir Pálsson, 1998:57-58).  

Andstætt ýmsum öðrum tegundum fornsagna hafa Íslendingasögur hvorki formála né 

eftirmála eða nokkurs konar höfundarinnskot sem varpað gætu ljósi á hvaða augum höfundar 

þeirra hafa litið iðju sína. Fjöldi eftirrita sýnir að margar Íslendingasögur hafa notið hylli á 

miðöldum en engar heimildir eru um hvað laðaði menn að þeim eða hvernig menn skildu þær 

(Jakob Benediktsson, 1983:136-7).  

Uppruni Íslendingasagna hefur lengi verið deiluefni. Hafa fræðimenn spurt sig hvort 

sögurnar séu því sem næst orðréttar uppskriftir frásagna, sem áður lifðu í minnum manna og 

munni, eða eru þær smíð rithöfunda, hreinn skáldskapur? Eru þær ef til vill eitthvað þarna á 

milli? Svörin hafa verið margvísleg og oftast velja menn einhvern milliveg. En þrátt fyrir 

langvinnar rannsóknir og rökræður hefur ekki náðst almennt samkomulag um svarið 

(Vésteinn Ólason, 1998:18).  

Á 13. öld hljóta enn að hafa verið á kreiki á Íslandi margvíslegar minningar og frásagnir 

um fólk og atburði á 10. og 11. öld. Mikið af efni Íslendingasagna, nöfn fólks og vensl þess, 

mikilvægir atburðir og hvar þeir gerðust og annað því um líkt er fengið úr munnlegri geymd 

og frásagnarhefðir hennar hafa haft áhrif á sagnaritara. Þótt þessar frásagnir hafi að einhverju 

leyti átt sér sannsögulegar rætur, hafa þær vafalaust verið undir áhrifum goðsagna og 

þjóðsagna eftir aldalangt líf á manna vörum. Að auki hafa listfengnir sögumenn mótað þær, 

fært í stílinn og fyllt með nýju efni (Vésteinn Ólason, 1998:18).  

Íslendingasögur eru á margan hátt einstæðar meðal miðaldabókmennta og er því ekki að 

undra að menn hafi átt í vandræðum með að skýra upphaf þeirra. Ágreiningur sagnfestumanna 

og bókfestumanna hefur löngum verið ýktur og mun farsælast að líta á þann dilkadrátt sem 

sögulegt fyrirbæri liðinna tíma. Fyrsta alvarlega atlagan að sagnfestukenningunni er venjulega 

talin ritgerð þýska réttarsögufræðingsins Konrads Maurer sem kom út árið 1871, Uber die 

Hænsa-Þóris saga. Síðan tók Björn M. Ólsen, fyrsti bókmenntasöguprófessor Háskóla 

Íslands, upp sömu stefnu. Þessi stefna er kölluð bókfestukenningin. Bókfestukenningin vann 

nánast fullan sigur meðal háskólagenginna fræðimanna árið 1940 þegar Hrafnkatla, ritgerð 

Sigurðar Nordal kom út. Það rit markar upphaf 30 ára tímabils þegar allir lærðir 

bókmenntafræðingar gengu lengra í að halda því fram að sögurnar væru skáldskapur. 

Sigurður Nordal hafði svo sterka stöðu í íslenskum fornbókmenntarannsóknum að sigur 

bókfestukenningarinnar var tryggður um leið og hann gekk til liðs við hana. Sagnfesta lifði 

hins vegar góðu lífi meðal leikmanna í fræðunum og lifir kannski enn (Gunnar Karlsson, 

2007:144-145). 

Það er meginatriði bókfestukenningar að Íslendingasögur séu höfundaverk, samdar á 13. 

öld um leið og þær voru skrifaðar. Sumir höfundar hafi að vísu stuðst við arfsagnir og gamlar 

vísur en ekki sé hægt að ganga út frá því að neitt sé satt í sögunum í sagnfræðilegum skilningi 

nema færð hafi verið rök fyrir því með rannsókn, hverja sögu verði að kanna sérstaklega með 

sannfræði hennar í huga (Gunnar Karlsson, 2007:145).  

Atburðaferli Íslendingasagna er fjölbreytt en þeirri fjölbreytni eru settar fastar skorður af 

hugmyndum manna um hvað sé frásagnarvert eða sögulegt og einnig af hefðbundnum 

aðferðum við gerð frásagna. Sögurnar segja frá átökum í þjóðveldissamfélaginu forna. 

Sagnamenn og upphaflegir áheyrendur hafa skilið átökin í ljósi ákveðinna hugmynda um 

sæmd einstaklinga og ætta (Jakob Benediktsson, 1983:138).  

Það fer ekki fram hjá neinum sem les Íslendingasögur að ættfræði og staðháttalýsingar 

skipa mikilvægan sess. Langar upptalningar á ætterni manna og staðháttum eru tíðar í upphafi 

sagna. Einnig er hver Íslendingasaga tengd ákveðnu byggðarlagi á Íslandi og í yfirlitsverkum 

er ekki venjan að flokka þær eftir tíma því hann er of óljós, heldur eftir landshlutum. Harðar 

saga og Hólmverja er til dæmis vestlensk (M.I. Steblin-Karmenskij, 1981:127). Meðal 

Íslendingasagna sem kallast vestlenskar eru til dæmis: Bárðar saga Snæfellsáss, Egils saga, 

Eyrbyggja saga, Gísla saga Súrsonar, Gunnlaugssaga ormstungu, Kjalnesinga saga, Laxdæla 

saga ásamt fleiri Íslendingasögum (Bragi Halldórsson o.fl., 1987:34). Sögusvið Harðar sögu 

tilheyrir Sunnlendingafjórðungi en flestar Íslendingasögur gerast í Vestfirðingafjórðungi. Á 

tíma Harðar sögu skiptist Ísland í fjögur goðorð. Á fyrsta skeiði fóru 36 goðar með löggjafar- 

og dómsvaldið. Skiptust þeir í þrennar tylftir og landið því sem næst í þriðjunga. Smám 

saman kom fram að það voru óhentugar einingar og um 960 er tekin ákvörðun um 

fjórðungaskiptingu og voru fjórðungamörkin við Hvítá í Borgarfirði, Hrútafjarðará, 

Helkunduheiði á Langanesi og Jökulsá á Sólheimasandi. Fjölgaði nú goðunum í 39 og komið 

var skipan á vorþing sem háð voru á þrettán stöðum á landinu. Með setningu fimmtardóms 

bættust svo líklega við 9 goðar og má eftir það kalla að séu 12 goðar í hverjum fjórðungi. Auk 

alsherjarþings voru háð vorþing í fjórðungunum og voru þau einkum dómþing, en málaferli 

sem ekki lauk þar gátu þá farið fyrir fjórðungsdóm á alþingi og eftir stofnun fimmtardóms alla 

leið þangað. Voru þá orðin þrjú stig í landinu. Loks voru haldin leiðarþing, sem svo nefndust 

og voru þau haldin eftir alþing árlega og voru eins konar tilkynningaþing þar sem greint var 

frá nýmælum í lögum og fluttar aðrar nauðsynjafregnir af þingstörfum  (Heimir Pálsson, 

1998:144-146). 

2.2 Varðveisla og ritunartími 
Flestar sagnanna gerast á tímabilinu 930-1030. Þetta tímabil er oft nefnt söguöld, blómatími 

hins íslenska þjóðveldis og hetjulífs. Íslendingasögur eru ekki samtímasögur eins og til að 

mynda sögurnar í Sturlungu, enda ritöld ekki hafin þegar atburðirnir sem þær segja frá eiga að 

gerast. Elsta brot úr handritum Íslendingasagna er talið vera frá því um miðja 13. öld en elstu 

handrit sem geyma heilar sögur eru frá því um og eftir 1300. (Jakob Benediktsson, 1983:136).  

Ekki er vitað með vissu hvernig vitneskja um menn og málefni varðveittist frá þessum 

ritlausa tíma til þess er Íslendingasögur voru skrifaðar. Þær hafa flestar varðveist í handritum 

frá 14. öld og eins og áður hefur verið nefnt, með sögum manna á milli. Öll eru handrit þessi 

afrit annarra, sem nú eru glötuð. Frá eldri tíma hefur aðeins lítið brot Íslendingasagna 

varðveist og eru slitur þessi á að giska frá miðri 13. öld. Reyndar er enn margt á huldu um 

ritunartíma Íslendingasagna og enga þeirra er unnt að tímasetja nákvæmlega (M.I. Steblin-

Kamenskij, 1981:126).  

Tímatal ritunar hérlendis hefur m.a. verið 

ákvarðað af innihaldi merkilegrar ritgerðar sem 

fræðimenn hafa talið vera frá árabilinu 1125-1175 

og nefnt „Fyrstu málfræðiritgerðina“ en í henni 

er Íslendingum sett stafróf. Höfundur er ókunnur 

en gengur undir nafninu fyrsti málfræðingurinn. 

Hann nefnir ekki sagnritun sem ástæðu þess að 

búa þurfi til íslenskt stafróf, heldur lög, ættfræði, 

guðsorð og fræðirit Ara Þorgilssonar. Ari fróði 

Þorgilsson er talinn aðalhöfundur 

Íslendingabókar sem er yfirlitsrit um sögu Íslands 

frá landnámi. Landnámsbók geymir upptalningu 

landnámsmanna, segir frá landnámi þeirra, 

staðháttum og örnefnum á Íslandi. Talið er að Ari 

hafi ritað Íslendingabók sína fyrri, sem er glötuð, 

á árunum 1122-1133 og Landnámabók sé að 

miklu leyti ávöxtur sömu fræðistarfa á 12. öld. Í 

leit að höfundum Landnámu hafa nokkrir verið tilnefndir svo sem Styrmir Kárason hinn fróði, 

Sturla lögsögumaður Þórðarson og Haukur lögmaður Erlendsson (Hreinn Benediktsson, 

1972:208).  

Fræðimenn hafa varið ómældum tíma í að tímasetja Íslendingasögurnar og leita upphafsrita 

þeirra. Uppi hafa verið getgátur um höfunda einstakra sagna, til dæmis sú að Snorri Sturluson 

sé höfundur Eglu. Eftir því sem rannsóknum fjölgar virðast fræðimenn varkárari í 

yfirlýsingum sínum.  

 

Upphafssíða Fyrstu málfræðiritgerðarinnar. 

Ljósmynd úr bók Hreins Benediktssonar 

(1972:84), The First Grammatical Treatise. 

3 Harðar saga og Hólmverja 

3.1 Frásagnarháttur og stíll Íslendingasagna 
Hlutverk stílbragða er að hafa áhrif á lesendur eða áheyrendur, vekja hjá þeim ákveðna 

afstöðu til efnisins og magna tilfinningarnar sem í þeim búa. Stíll Íslendingasagna er yfirleitt 

hlutlægur, hnitmiðaður og kjarnyrtur. Ýmsum brögðum er beitt til að stjórna viðbrögðum 

viðtakanda. Höfundar þegja um mikilvæg atriði og vekja þannig eftirvæntingu, láta sem þeir 

sjái atburði frá ákveðnu sjónarhorni, beina athyglinni ýmist að þröngu eða víðu sviði og fara 

bæði hægt og hratt yfir sögu. Með þessum hætti hafa þeir áhrif sem óvíst er að viðtakandinn 

geri sér grein fyrir og þetta á bæði við um lýsingar á atburðum og persónum (Vésteinn 

Ólason, 1993:53-54).  

Eins og aðrar frásagnir hafa Íslendingasögur upphaf, miðju og endi. Miðjan lýsir átökum 

milli persónanna og rekur atburðarrásina. Upphaf og endir eru lýsing á ástandi en segja ekki 

frá atburðum og eru því fremur rammi sögunnar en hluti af henni. Í upphafi eru persónur 

kynntar til sögunnar og þar eru einhverjar upplýsingar sem gera kleift að ákveða hvenær 

sagan hefst, hvort það er fyrir eða eftir landnám Íslands, jafnvel eftir landnámsöld. Í sögulok 

er lýst ástandi eða örlögum aðalpersóna eftir að öllum átökum er lokið og stundum getið um 

afkomendur þeirra (Vésteinn Ólason, 1998:63).  

Fáeinar sögur hefjast á löngum ættartölum, sem yfirleitt virðast ekki skipta miklu máli fyrir 

framgang sögunnar. Þó er algengara, einkum í löngum og mannmörgum sögum, að persónur 

séu kynntar til sögu smám saman, eftir því sem þær koma við atburðarrásina og má þá kalla 

að slíkt efni sé hluti af kynningu fremur en meginsögunni (Vésteinn Ólason, 1998:65).  

Milli upphafs og söguloka gerist hin eiginlega saga, missætti verður og átök hefjast, 

sáttfýsi og hófsemi takast á við árásar- og hefnigirni, góðir menn ganga á milli og reyna að 

jafna ágreining og koma á sáttum, deilur magnast og einhverjir falla í valinn eða eru gerðir 

útlægir. En þar kemur að lokum að keðja hefnda er rofin og deiluaðilar sættast eða hafa ekki 

meira þrek til að halda deilum áfram (Vésteinn Ólason, 1998:68).  

Bent hefur verið á að hluti af því að vera góður sögumaður sé að skapa tilfinningu fyrir því 

að sögu sé lokið og ekki frá meiru að segja. Þetta tekst höfundum Íslendingasagna jafnan, en 

þeir eiga þó við vanda að glíma, sögu þeirra er lokið en sagan heldur áfram. Sögumaðurinn 

hefur hrifið lesendur sína með sér og leitt þeim fyrir sjónir fylkingu manna og umrót viðburða 

fortíðarinnar, en sögulokin leiða lesandann aftur inn í hinn þurra hversdagsleika og beina 

honum í átt til síns eigin samtíma. Niðjatöl í sögulok styrkja þá tilfinningu að hér hafi verið 

sögð sönn saga. Sagan hefst og henni lýkur í sögulegum tíma en sagan sjálf, sem við erum 

hluti af, heldur áfram (Vésteinn Ólason, 1998:67).   

Íslendingasögur eru að mörgu leyti mjög fastmótuð sagnagrein þar sem finna má sömu 

sagnamynstrin endurtekin. Hins vegar er mikil sundurgerð í frásagnartækni þeirra og efni, 

þannig að hver saga fær sín sérkenni. Ljóst er líka að höfundarnir hafa lært hver af öðrum og 

þannig verður greinilega framþróun í sagnarituninni og hnignunarskeið (Heimir Pálsson, 

1998:87).  

Í sögunum er oft formúlukennt orðalag, sama eða svipuðu orðalagi bregður fyrir hvað eftir 

annað þegar svipuðum aðstæðum er lýst og ekki síst mannlýsingum. Fjallað er um sýnilega og 

áþreifanlega hluti en sjaldan minnst á hugsanir fólks eða tilfinningar. Setningar eru að jafnaði 

einfaldar og skrautlausar enda er hófstilling eitt megineinkenni stílsins. Helst bregður út af 

hinum hlutlæga stíl í mannlýsingum. Þar sem gætir áhrifa riddarasagna eru skrautlegar 

lýsingar á köppum og búnaði þeirra og í sögum 14. aldar er víða að finna ýktar og stórorðar 

mannlýsingar þar sem skiptir í tvö horn um alla mannkosti (Vésteinn Ólason, 1993:53-54). 

Sögumenn eru utan og ofan við frásögnina og spara lýsingarorðin. Virðast þeir því 

hlutlægir þó þeir hafi raunar ýmis ráð til að koma eigin mati á framfæri, til dæmis með því að 

vísa til almannaróms, að persóna sé „óvinsæl“ eða ekki við „alþýðuskap“ (Ármann Jakobsson, 

2009:90).  

Stíll Íslendingasagna einkennist af notkun hliðstæðra aðalsetninga í fremur einföldum 

málsgreinum. Tilbreytni í gerð málsgreina er þó meiri en virðist við fyrstu sýn og stílmunur 

einstakra sagna mikill. Hámarki nær áhrifamáttur stílsins í samtölum en þau eru hnitmiðuð og 

meitluð (Jakob Benediktsson, 1983:140).   

Þótt athafnir séu mikilvægar í Íslendingasögum eru orð það engu síður og kjarninn í 

langflestum atriðum er samtal. Að „taka til máls“ er mikilvæg athöfn í Íslendingasögum og 

orð manna geta krafist athafna, þeirra eigin og annarra. Menn biðja um eitthvað og bónin er 

annaðhvort samþykkt eða henni hafnað. Samþykki felur í sér skuldbindingu sem menn verða 

að standa við, ef ekki á illa að fara, en neitun er í raun óvirðing við þann sem bar upp bónina. 

Samningur og samningsrof, hótanir, móðganir og ögranir eru allt saman athafnir sem geta 

dregið dilk á eftir sér (Vésteinn Ólason, 1998:95).  

Harðar saga og Hólmverja er dæmigerð Íslendingasaga að mestu leyti. Þegar 

frásagnartækni er skoðuð má nefna notkun hliðstæðna og endurtekninga til að auka á spennu 

frásagnar, enn fremur drauma og forspár. Harðar saga hefur stundum verið kölluð ungleg 

Íslendingasaga þar sem menn álíta elsta handritið vera frá 1390-1425, enn fremur er hún talin 

í flokki sagna af köppum og kynjum. Sögur í þeim flokki eru einna unglegastar og 

ævintýralegastar Íslendingasagna. Þótt þær væru seint skráðar ber hins vegar að gæta þess að 

þar með er ekkert sagt um aldur þeirra arfsagna sem þar kann að vera byggt á (Heimir 

Pálsson, 1998:87). 

Vésteinn Ólason (1993:82) segir Harðar sögu á mörkum eldri og yngri sagna, hún er 

útlagasaga með harmrænu ívafi eins og Grettissaga en einnig ævisaga eins og skáldsögurnar. 

Sögur þessa flokks greinast meðal annars frá fornlegri sögum af því að í þeim er meira af 

kynjum og yfirnáttúrulegum fyrirbærum. 

3.2 Fafla  
Í bók sinni Hugtök og heiti í bókmenntafræði ræðir Jakob Benediktsson (1983:81) um föflu 

sem er bókmenntafræðilegt hugtak sem á rætur sínar að rekja til formalisma. Fafla er 

efniskjarni atburðarrásar í frásögn sem segir aðalatriði sögunnar án þess að þau séu tengd 

ákveðnum einstaklingum, tíma eða umhverfi, rakin í réttri tímaröð án tillits til sögutíma.  

Faflan í Harðar sögu gæti því verið á þessa leið: Garpur nokkur fer utan ásamt fóstbróður 

sínum þar sem hann öðlast auð og frama og snýr svo aftur til Íslands sem hetja. Eftir 6 ára 

dvöl hér á landi er hann gerður útlægur og snýr baki við ættmennum sínum með því að ræna 

og sýna þeim óvirðingu. Eftir 3 ára útlegð hefnist honum fyrir og er hann veginn ásamt 

fóstbræðrum sínum og öllu sínu liði að undanskilinni eiginkonu og sonum sem tókst að flýja. 

Systir hans, ásamt fleiri ættmennum, nær fram hefndum með ráðabruggi. 

3.3 Söguþráður 
Sagan byrjar eins og margar aðrar Íslendingasögur. Hún segir frá landnámsmönnum sem 

flúðu Noreg undan ofríki Haraldar hárfagra Noregskonungs og settust að á Íslandi. Byrjað er á 

því að þylja ættartölur og sagt er frá fjölskyldum er bjuggu í nágrenni við aðalsögusviðið, 

Hvalfjörð. Sagan segir svo frá Grímkeli, miklum Goðorðsmanni er bjó skammt frá Ölfusvatni. 

Grímkell giftist Rannveigu Þorbjarnardóttur en hún lést eftir þriggja ára hjónaband. Þau áttu 

saman dótturina, Þuríði. Hún var fóstruð hjá manni er hét Sigurður múli. Grímkell giftist síðar 

Signýju, dóttur Valbrands Goðorðsmanns. Hér kemur til sögunnar Grímur hinn litli sem var 

fóstri Signýjar og ólst upp með henni. Hann átti hvorki fé né land en mikill vinskapur tókst 

með honum og Grímkeli sem keypti land fyrir hann og aðstoðaði við að fá bónorð Guðrúnar 

Högnadóttur sem kom frá efnaðri fjölskyldu. Signý og Grímkell eignuðust drenginn Hörð sem 

verður aðalpersóna sögunnar. Hörður byrjar að ganga þriggja ára og þegar hann tekur fyrstu 

skrefin hrasar hann og tekur með sér hálsmen móður sinnar. Henni mislíkar það og talar 

reiðilega til hans, faðir Harðar kemur að henni og líkar illa orðbragð hennar. Eftir þetta atvik 

sendir faðir hans hann í fóstur til Gríms hins litla og Guðrúnar sem áttu drenginn Geir ári 

áður. Þar með er búið að kynna til sögunnar Hörð, aðalsögupersónu og Geir fóstbróður hans. 

Stuttu síðar er kynnt til sögunnar systir Harðar er nefnd var Þorbjörg. Signý móðir þeirra 

Harðar og Þorbjargar var stödd hjá bróður sínum, Torfa þegar Þorbjörg fæddist og móðir 

hennar lést við barnsburð. Torfi tók því afar illa og skipaði Sigurði fóstra sínum að bera út 

Þorbjörgu en honum leist illa á það og fór þess í stað með hana til Signýjarstaða. Hún endaði í 

fóstri og ólst upp með bróður sínum hjá Grími hinum litla eftir nokkra órækt á vergangi. Síðar 

giftist hún Indriða, miklum höfðingja og bjuggu þau á Indriðastöðum í Skorradal. Kynntur er 

til sögunnar Illugi, mikill og ríkur maður er bjó á Hólmi á Akranesi. Hann giftist Þuríði 

hálfsystur Harðar og dóttur Grímkels frá fyrra hjónabandi.  

Þegar Hörður náði 15 ára aldri og Geir 16 voru engir jafningjar þeirra í landinu. Hörður var 

þá höfðinu hærri en aðrir landsmenn og afburða sterkur og góður íþróttamaður. Þeir fara utan 

ásamt Helga Sigmundarsyni, fylginaut sínum og jafnaldra, bæta orðstír sinn og lenda í 

hernaði. Helgi var sonur Sigmundar sem tók Þorbjörgu með sér á vergang og fór svo með 

hana í fóstur til Gríms hins litla að lokum.  

Fóstbræðurnir þrír fara utan með skipi Brynjólfs sem var víkverskur maður. Hörður öðlast 

frægð erlendis og voru þeir félagar í góðum félagsskap við Harald Noregskonung og Brynjólf. 

Þar lenda þeir í deilum við Gunnhildi konungamóður og fóru því til Gautlands á fund 

Haraldar jarls. Þar hittu þeir fyrir Hróar son Haraldar jarls og tókst mikill vinskapur með 

þeim. Þeir brutu upp haug Sóta víkings þar sem Hörður felldi drauginn og fékk að launum 

mikið sverð er hét Sótanautur. Hörð langaði að snúa aftur til Íslands en Hróar vildi alls ekki 

að hann færi. Hörður sagðist þá eftir mundi verða ef hann fengi Helgu jarlsdóttur. Jarlinn 

samþykkti það og voru þau gefin saman og við það eignaðist Hörður mikið fé. Þeir lögðust þá 

allir fóstbræður, Hörður, Hróar, Geir og Helgi í víking um sumarið og stýrði hver sínu skipi 

og unnu þeir bæði vel til fjár og frægðar. Hörður, Geir og Helgi sneru svo aftur til Íslands 

virðulegir og ríkir menn og hófu búskap. Þá er Hörður hafði verið á landinu í 6 ár vó Helgi 

Sigmundarson fóstbróðir hans ungan svein sem varð til þess að Hörður vó föður sveinsins og 

hefst þar með ris sögunnar. Velgengni Harðar hefur þá náð hámarki sínu og halla tekur undan 

fæti. Hörður fer í útlegð í Botn til Geirs fósturbróður síns og með honum allt hans fólk. Þegar 

hér er komið við sögu eru nokkrir bændur í Hvalfjarðarsveit kynntir til sögunnar og búseta 

þeirra ásamt fylgismönnum Harðar og Geirs. Þegar fréttist að gera eigi atlögu að Herði og 

hans mönnun flytja þeir allt bú sitt og fólk út í hólma í Hvalfirði sem nefndur hefur verið 

Geirshólmi. Þangað dreif marga óskilamenn og sóru þeir þeim Herði og Geir hollustu. Næstu 

þrjú árin rændu Hörður, Geir og þeirra menn fé og mat um Hvalfjörð og Borgarfjörð og lentu 

oft í bardögum sökum þess allt þar til hvörf verða í sögunni og þeir eru ginntir í land á þeim 

forsendum að þeir fái frelsi en eru síðan vegnir. Við dauða Harðar og Hólmverja hefst frásögn 

af því hvernig Harðar var hefnt. Þorbjörg systir Harðar beitir brögðum til að fá menn, mága, 

ættingja og syni Harðar til að hefna hans. Helga, eiginkona Harðar lét ekki sitt eftir liggja og 

ginnti son sinn til hefnda og Hróar mágur hans hefndi einnig. Þegar sögunni lýkur hafa 24 

menn verið vegnir í hefnd fyrir Hörð og enginn þeirra var bættur með fé. 

3.4 Sögupersónur 
Persónulýsingar í Íslendingasögum eru jafnan hnitmiðaðar. Persónur stíga alskapaðar fram í 

upphafi og eru allan tímann með sama móti. Söguhetjum, ætt þeirra og uppruna er yfirleitt 

lýst stuttlega þegar þær eru nefndar til sögu. Persónulýsingar eru einhæfar og söguhetjurnar 

þroskast ekki með sama hætti og alengt er í nútímaskáldskap þó svo að aðstæður setji 

vissulega mark sitt á þær. Hörður harðnar til dæmis í útlegðinni og tekur þátt í tilraun til að 

brenna inni Indriða eiginmann systur sinnar og systur sína einnig þrátt fyrir ást Harðar til 

hennar. Ástæðan er sú að Indriði hafði áður gert atlögu að Herði og hans mönnum. 

Í bókinni Hugtök og heiti í bókmenntafræði sem Jakob Benediktsson ritstýrði (1983:202) er 

fjallað um sögupersónur og segir þar m.a. frá svonefndri allsherjarkynningu, þar sem 

aðalpersónurnar eru leiddar fram þegar í upphafi verksins. Þá er oft um að ræða beinar 

lýsingar sem eiga við í mörgum Íslendingasögum eins og í Harðar sögu og Hólmverja. Greint 

hefur verið á milli tveggja meginaðferða, beinna lýsinga og óbeinna. Höfundur eða 

sögumaður getur sett fram beinar lýsingar á persónum, ytra útliti þeirra, atgervi, hátterni og 

jafnvel innræti, þannig að í þeim felist siðferðilegur dómur. Óbeinar lýsingar verða hins vegar 

með ýmsu móti og felast þær framar öllu í framkomu og hegðun persónunnar. Þær geta einnig 

falist í viðhorfi og umsögnum annarra. Einnig geta þær komið fram í því hvernig ytri atburðir 

eða hughrif orka á persónuna. Megin munur á beinum og óbeinum persónulýsingum er því að 

hinum beinu er lesandanum ætlað að taka sem staðreyndum en af þeim óbeinu getur hann 

dregið  ályktanir og dregið sér heildarmynd af persónunni sem höfundur hefur hvergi dregið 

upp beinum orðum (Jakob Benediktsson, 1983:202). Persónum Harðar sögu er lýst með 

beinni lýsingu. Þar eru sagðar frásagnir af lifandi fólki sem hrífa menn sem slíkar. Í sögunni 

er ekki rætt berum orðum um tilfinningalíf persónanna þó stundum skíni örlítið í sálina eins 

og þegar Hörður stýrði mönnum sínum frá því að ræna hjá Þorbjörgu systur sinni vegna 

væntumþykju í garð hennar. Hörður og Þorbjörg ólust upp saman og voru náin í æsku. 

Persónur láta tilfinningar í ljós með breytni sinni og þær birtast í tilsvörum þeirra og 

samtölum. Aldrei grætur karlmaður, hlær kona eða brosir í Harðar sögu þrátt fyrir tilefni 

(Bragi Halldórsson o.fl., 1987:24-26).  

Margar Íslendingasögur greina frá körlum sem mótast við að afla sér frægðar og frama í 

útlöndum. Oft fara hetjur ungar út og ferðin verður þeim manndómsvígsla á flestum sviðum. 

Mikilvægt er að sjálfsögðu að eflast í raunum og stríðum víkinga, þar er sagt frá mörgum 

stórmerkjum og undrum og er Harðar saga og Hólmverja engin undantekning þar á (Heimir 

Pálsson, 1998:110-111). Sögumaður lætur þannig persónur sjálfar um að lýsa sér með 

athöfnum og tilsvörum og fyllir í þá mynd með orðum annarra persóna um þær (Bragi 

Halldórsson o.fl., 1987:24). 

Aðalpersóna sögunnar er hinn mikli garpur Hörður Grímkelsson. Honum er lýst sem 

jöfnum að afli við alla sterkustu menn í sinni sveit aðeins 12 ára að aldri, þegar hann varð 15 

var honum þannig lýst að hann bæri höfuð yfir flesta aðra menn og sæi í gegnum allar 

sjónhverfingar. Hann var nautsterkur og bar af í íþróttum. Hann hafði ljóst hár, var 

herðabreiður og afar vel vaxinn. Honum er lýst sem ljósri hetju með bein í nefinu en eins og 

flestir garpar í Íslendingasögum er hann bráður í skapi og verður það honum að falli.  

Algengt minni í Íslendingasögum er að hetjan afli sér vopns sem síðan fylgi henni og það 

gerir Hörður þegar hann eignast sverðið Sótanaut eftir bardaga við drauginn Sóta (Heimir 

Pálsson, 1998:112). Sverðið gegnir því hlutverki í sögunni og á meðal annars stóran þátt í því 

að hefnt er fyrir morð Harðar. Þorbjörg systir Harðar egnir vinnumann til að hefna hans með 

því að drepa Ref, einn af banamönnum Harðar og hans fylgismanna. Vinnumaðurinn segist 

vilja hefna, fái hann sverðið Sótanaut að launum. Þuríður beitti brögðum til að losa sverðið frá 

Indriða eiginmanni sínum og fékk vinnumanninum það og hjó hann með því fæturna af Refi.  

Í Íslendingasögum fylgja aðalhetjunni gjarnan persónur sem varpa ljósi á hana og gefa 

henni færi á að sýna dug sinn og leita lausna og fellur Geir vel að þeirri lýsingu. Hann er ári 

eldri en Hörður og alast þeir upp saman og verða miklir fóstbræður. Hann fylgir Herði og lítur 

upp til hans en er þó auðginntur og tekur rangar ákvarðanir jafnvel þó Hörður mæli gegn 

þeim. Geir er lýst sem fræknum íþróttamanni og er „enginn hans jafningi“ þótt hann komist 

ekki nálægt Herði. Geir lendir sífellt í vanda eins og til dæmis þegar hann drepur féhirði 

Gunnhildar konungamóður og oftar en ekki kemur Hörður honum til bjargar.  

Helgi Sigmundarson er traustur förunautur Harðar og stendur með honum sama á hverju 

dynur. Hann er hins vegar mikill ógæfusmiður og fara þeir í útlegð vegna dráps hans á ungum 

sveini sem varð til þess að Hörður vó Auð, föður sveinsins. Jók enn á ógæfuna þegar Helgi 

leyndi skilaboðum frá Herði sem hugsanlega hefðu getað afstýrt útlegðinni. Hlutverk Helga 

skarast því í sögunni. Hann er traustur samherji og fóstbróðir Harðar en einnig skúrkur sem 

spillir hamingju Harðar og hrekur hann í útlegð. 

Löngum hefur mönnum orðið starsýnt á fjölmargar frásagnir Íslendingasagna þar sem 

konur brýna karla til hefnda og mannvíga. Í kvenlýsingum Íslendingasagna virðist stundum 

mega greina hugmyndir um að konur hafi ríkari heimildir til að sniðganga reglur 

karlasamfélagsins en þeir sem þær reglur setja. Þetta kemur ekki síst fram í hefndarhvöt 

kvenna, sem þá þurfa ekki að lúta gerðum sáttum (Heimir Pálsson 1998:119-125). Konur 

leika nokkuð stórt hlutverk í Harðar sögu og Hólmverja og ber þar helst að nefna Þorbjörgu, 

systur Harðar. Hún virðist elska mann sinn en jafnframt bróður sinn. Hörður og Þorbjörg voru 

náin á uppvaxtarárum sínum enda beitti hún öllum tiltækum ráðum til að hefna hans, þrátt 

fyrir tilraun Harðar til að brenna Þorbjörgu inni á bæ sínum. Hún eggjar vinnumann sinn og 

eiginmann til að hefna Harðar svo fátt eitt sé nefnt. 

Eiginkona Harðar var engin önnur en Helga Jarlsdóttir dóttir Haraldar jarls á Gautlandi. 

Hún fylgdi Herði alla leið til útlegðar og sagt er frá því mikla afreki þegar hún synti 1,7 km í 

land úr Geirshólma til að bjarga sér og tveimur börnum sínum, Grímkeli 8 ára og Birni 4 ára.  

Með því að bjarga sonum sínum kom Helga í veg fyrir ætlun aðfaramanna, sem var að vega 

syni þeirra Harðar næsta dag og koma í veg fyrir hefndir. Með því bjargaði hún einnig sæmd 

ættarinnar sem metin var meira virði en lífið sjálft. Þorbjörg kom henni til aðstoðar eftir fall 

Harðar sem sýnir samstöðu kvenna og ást Þorbjargar til bróður síns. Helga átti sinn þátt í því 

að hefna eiginmanns síns m.a. með því að stefna 12 ára syni sínum gegn syni eins af 

banamönnum Harðar sem varð þeim báðum að bana.  

Í mörgum Íslendingasögum er sagt frá fólki sem iðkar galdur. Algengast er að konur magni 

seið og hvers konar galdur sem framinn er í sögunum. Óvenju margar konur eru ekkjur í 

Harðar sögu og margar kunna þær fyrir sér í göldrum og forneskju. Þær beita göldrum til að 

hyljast og reyna að stöðva rán Harðar og hans fylgismanna. Þorbjörg Katla hét ein þeirra sem 

treysti svo á fjölkynngi sína að hún hældist um að Hólmsverjar gætu aldrei gert sér mein. 

Þegar Geir heyrði af því vildi hann ólmur ræna hana. Hann sigldi ásamt mönnum að 

Stykkisvöllum í Brynjudal þar sem Þorbjörg og sonur hennar Refur bjuggu. Þegar Þorbjörg 

varð mannanna vör tók hún af sér höfuðdúk og veifaði yfir höfði sér og gerði þá myrkur að 

Hólmsverjum. Hún sendi son sinn að safna mönnum og urðu þeir fimmtán saman og vógu 

nokkra af mönnum Geirs í skjóli myrkurs. Geir komst til sjávar og tók þá af myrkrið. Í því 

réðust Refur og hans menn á skipið og létust allir af Geirs mönnum en Geir slapp særður. 

Hörður gerði aðra atlögu að Þorbjörgu Kötlu við tólfta mann og Sveiflaði Þorbjörg höfuðdúk 

sínum sem fyrr en Hörður sá í gegnum galdra hennar og fór með fullfermt skip þaðan áður en 

nokkur komst að þeim. Önnur kona, Skroppa að nafni, var talin svo fjölkunnug að hennar 

mönnum yrði ekki meint af samskiptum við Hólmsverja. Þegar Hörður og fylgismenn hans 

komu að landi sáu þeir nautgripi og vildu elta þá og bera gripina í báta en Hörður vildi það 

ekki. Tveir af mönnum hans fóru til móts við gripina og fengu þeir horn bolanna í síðu sína og 

höfuð og létust við það. Hörður sagði þá að hér væri ekki allt sem sýndist. Þeir fóru að bænum 

og þar var enginn nema þrjár öskjur sem menn Harðar vildu brjóta en Hörður bannaði. Þeir 

fóru því fyrir húsið og sáu þar gyltu með tvo grísi á leið norður frá húsinu. Þeir komust fyrir 

gyltuna og sáu þá mikinn vopnaðan mannfjölda fara fyrir sér. Vildu menn flýja til skips en 

Hörður vildi ekki fara svo fljótt, tók upp stein og kastaði í gyltuna og þegar þeir komu að 

henni sáu þeir Skroppu látna og dætur hennar sem áður höfðu sýnst grísir stóðu yfir henni. 

Þegar Skroppa var látin sáu þeir að þetta var nautaflokkur sem á móti þeim kom en ekki 

mannfjöldi og drápu þeir gripina og höfðu á brott. Hörður sá í gegnum sjónhverfingarnar og 

hafði sigur af þeirri viðureign. 

Harðar saga og Hólmverja er sérstök fyrir stóran þátt barna í henni en yfirleitt eru ekki 

miklar frásagnir af börnum í Íslendingasögum. Saga þeirra systkina Harðar og Þorbjargar 

vekur spurningar um foreldraábyrgð, útburð og fóstur barna á þessum tíma. 

Hörður var þriggja vetra þegar hann steig sín fyrstu skref og hrasaði og braut men móður 

sinnar í leiðinni. Það varð til þess að Grímkell sendi hann í fóstur hjá Grími bandamanni 

sínum. Aðra sögu er að segja af Þorgerði systur hans. Torfi, bróðir Signýjar, móður Þorbjargar 

lét bera út Þorbjörgu nýfædda eftir andlát móður hennar án vitundar Grímkels föður hennar en 

vinnumaður óhlýðnaðist og gaf hana í fóstur. Þegar Grímkell frétti af þessu vildi hann ekki ala 

hana upp og setti hana í fóstur hjá Grími vini sínum og þar með ólust Hörður og Þorbjörg upp 

saman hjá góðri fjölskyldu.  

3.5 Sögusvið 
Íslendingasögur eru túlkun íslenskra manna á fortíð sinni og uppruna. Sögusvið þeirra spannar 

alla Norðurálfu, til Grænlands og Vínlands í vestur, Rússland í austur, til Miklagarðs og 

Jerúsalem í suður (Bragi Halldórsson o.fl., 1987:28). Sögusvið Harðar sögu spannar ekki 

mikið landsvæði sé miðað við stærri sögur eins og Njálu og Grettis sögu. Sagan spannar ekki 

nema lítið svæði á Íslandi sem nær frá Skorradal suður til Ölfusvatns. Sagan leiðir Hörð og 

félaga austur til Noregs og Gautlands en aðal sögusviðið er Hvalfjarðarsveitin og næsta 

nágrenni þar sem Hörður, Grímur og þeirra ættmenni búa. 

Mörg staðarheiti sem nefnd eru í sögunni eru enn við lýði og mörg þeirra eru talin tengjast 

atburðum hennar. Erfitt getur þó orðið að sjá hvort kom á undan, eggið eða hænan.  

Sögutími Harðar sögu og Hólmverja er tíunda öld. Sagan hefst á frásögn af 

landnámsmanninum Birni Gullbera sem flúði ánauð Haraldar hins hárfagra í Noregi og nam 

Reykjadal hinn syðra, frá Grímsá til Flókadalsár á Íslandi. Elsti sonur Bjarna hét Grímkell og 

var kallaður goði. Hann kvæntist Signýju Valbrandsdóttur árið 945 en hún var önnur 

eiginkona hans. Hörður fæddist 950. Söguþráðurinn nær til vígs Hólmsverja árið 989 en í 

lokin er sagt frá eftirmála þeirra, hefndum og afdrifum Helgu Jarlsdóttur og sona þeirra 

Harðar, Grímkels og Björns.  

3.6 Samfélagið 
Skipan þess samfélags sem varð til hér á Íslandi á fyrstu áratugum byggðar norrænna manna í 

landinu hlýtur að hafa grundvallast á þeim flokkum sem urðu samferða hingað til landnáms 

og hafa væntanlega eitthvað stækkað síðar þegar venslamenn fylgdu í kjölfarið (Vésteinn 

Ólason, 1998:22). Harðar saga og Hólmverja gerist á síðari hluta tíundu aldar en er líklega 

skrifuð á þeirri 13. því líða sennilega um þrjár aldir frá atburðum þangað til frásagnirnar voru 

færðar í letur. Söguritarar voru þess vegna að lýsa veröld sem var, samfélagið hafði tekið 

gagngerum breytingum, meðal annars skipt um trú. Oft er þó talið að lýsingin á goðaveldinu 

sé furðurétt í Íslendingasögunum. Svo er jafnan talið að Ísland hafi verið albyggt um það leyti 

sem alþingi var stofnað á Þingvöllum og hafði þá hin eiginlega landnámsöld staðið frá 870-

930. Líklegt virðist sem landsmenn hafi þá verið a.m.k. 50.000 (Heimir Pálsson, 1998:143).  

Á þeim tíma sem sagan gerist var sæmdin kjarni í sjálfsmynd og sjálfsvirðingu 

einstaklingsins. Órofa tengd sæmdinni er skyldan að hefna, þegar ekki er kostur annarra leiða 

til að bæta skerta sæmd. Sæmdin skipar mikilvægan sess í því hvernig einstaklingur getur 

lifað lífinu í samræmi við ákveðnar siðareglur um samskipti manna og skyldur þeirra við sig 

sjálfa, ættingja sína og þá sem voru undir verndarvæng þeirra. Þegar gert var á hlut hans, 

ættingja eða annarra sem tengdust honum var sæmd hans skert. Án sæmdar var lífið einskins 

virði og orðstír var metinn verðmætari en lífið sjálft (Vésteinn Ólason, 1998:138).   

Í umræðu um sæmdina má spyrja: Hvernig var samfélag þar sem ekki var hægt að kalla til 

lögreglu? Hvernig tryggðu menn öryggi sitt og sinna? Félagsleg hagsmunasambönd svo sem 

fóstbræðralög, hagkvæmnishjónabönd, fóstur barna, veislur og gjafir gengu út á að tryggja 

eigið öryggi og skylduliðs. Menn urðu að kunna að verja sig og til þess þurftu þeir trausta og 

volduga bakhjarla. Heiður á þjóðveldisöld tengdist því ekki síst þeirri skyldu að verjast.  

Ein lög giltu í landinu öllu, en samkvæmt þeim skiptist það í fjórðunga eins og áður var 

getið. Sá sem þurfti að leita réttar síns í viðskiptum við aðra, ná lögum eins og það nefndist, 

þurfti að leita til dómstóla sem háðir voru á þingum, annaðhvort heima í héraði í vorþingi eða 

á alþingi. Á alþingi sagði lögsögumaður lögin upp, og nýmæli voru rædd og samþykkt eða 

hafnað í lögréttu. Lög og þinghald voru heilög; þingið var helgað af allsherjargoða en 

lykilhlutverki gegndu goðar og goðorðsmenn, höfðingjar sem við vissar aðstæður hafa mælt 

fyrir munn guðanna. Ekkert opinbert framkvæmdavald var hins vegar til að fylgja dómum 

eftir og sá sem hafði fengið hlut sinn réttan í dómi átti að sækja réttinn sjálfur eða fela öðrum 

að sækja hann, hvort heldur honum höfðu verið dæmdar bætur eða réttur til að reka 

andstæðinginn úr héraði eða landi. Hver bóndi varð því að vera viðbúinn að verja land sitt og 

fólk, líf sitt og eigur og sækja rétt sinn í hendur annarra ef á hlut hans var gert (Vésteinn 

Ólason, 1998:23). 

Deilumál röskuðu jafnvægi samfélagsins og samfélagið leitaðist við að koma á nýju 

jafnvægi. Ein leiðin var leið dómstóla en hún þótti seinfær og vandrötuð og oft réðu 

gerðardómar og aðrir samningar úrslitum um að sættir náðust. Telja má líklegt og raunar er 

það að mestu í samræmi við Íslendingasögur að deilur hafi sprottið af hagsmunaárekstrum 

sem tengdust baráttu manna fyrir lífsviðurværi í harðbýlu landi: Baráttu um erfðir og 

eignarhald, akra og beitilönd, kaupskap og verslun. Mannfélagið þurfti líka að endurnýja með 

því að stofna til hjónabanda sem tengdu tvær ættir en í tengslum við mægðir urðu einatt deilur 

um eignir og sæmd. Réttur manna og deilurnar sem um hann spruttu voru túlkuð með tvenns 

konar hugtökum sem voru óskyld en þó óaðskiljanleg að mestu: Fjármunum og sæmd. Allt 

var virt og metanlegt til fjár en sæmdin sjálf var þó ómetanleg samkvæmt ríkjandi 

hugmyndafræði samfélagsins eins og hún birtist í sögum. Þess vegna snúast öll deilumál 

endanlega um sæmd eða virðingu, hvert sem tilefnið er (Vésteinn Ólason, 1998:23-24). 

4 Kennsla 

4.1 Aðalnámskrá grunnskóla 
Í núgildandi aðalnámskrá grunnskóla er íslenskunámi skipt með eftirfarandi hætti: talað mál 

og hlustun, lestur og bókmenntir, ritun og málfræði. Þessir þættir eiga að styðja hver annan, 

tengjast og skarast og fléttast í eina heild eins og segir í námskránni. Viðfangsefni þessarar 

ritsmíðar er kennsla fornbókmennta þannig að hér verður gripið niður í umfjöllun námskrár 

um bókmenntir.  

Íslenskur menningararfur er að verulegu leyti bundinn bókum og þess vegna kynnast 

nemendur honum best með lestri bókmennta. Í bókmenntum finna ungir lesendur fyrirmyndir 

og geta sett sig í spor sögupersóna. Þannig getur bókmenntakennsla í skólum stuðlað að 

sterkari sjálfsmynd nemenda, kennt þeim umburðarlyndi í garð ólíkra menningarsamfélaga og 

trúarhópa. Í eldri bekkjum grunnskóla er eðlilegt að nýta bókmenntafræðileg hugtök og rýni 

til að skerpa skilning nemenda á bókmenntunum og eðli þeirra (Aðalnámskrá: Íslenska, 

2007:10).  

Mikilvægt er að nemendur lesi sér til gagns og ánægju, gamalt efni sem nýtt, innlent og 

erlent. Nemendur þurfa að læra mismunandi lestraraðferðir og geta beitt þeim. Við lestur 

bókmenntatexta ber að leggja áherslu á að nemendur læri að njóta bókmennta og tjái sig um 

eigin upplifun í ræðu og riti. Það er mikilvægt fyrir sjálfsmynd nemenda að vekja þá til 

vitundar um gildi móðurmáls og bókmennta. Góð tök á móðurmálinu og ríkulegur orðaforði 

styrkir sjálfstraust  nemenda og nýtist þeim í leik og starfi  (Aðalnámskrá: Íslenska, 2007:17).  

Lestur Harðar sögu og Hólmverja, eins og lestur annarra Íslendingasagna, uppfyllir öll 

þessi inntaksmiðuðu námsmarkmið.  

Lokamarkmið nemenda í íslensku eru sundurliðuð í aðalnámskrá grunnskóla (2007:18-19) 

eftir einstökum þáttum. Í bókmenntum eru lokamarkmið við lok 10. námsárs eftirfarandi: 

Að nemandi:   

 skilji mikilvægi þess að geta lesið sér til gagns og ánægju  

 geti lesið almenna texta af öryggi og með góðum skilningi  

 kunni mismunandi lestraraðferðir og geti beitt hraðlestrartækni 

 geti greint aðalatriði og aukaatriði í texta  

 þekki margvíslegar textategundir og helstu einkenni þeirra 

 geti unnið úr tölulegum og myndrænum upplýsingum 

 geti aflað sér heimilda, til dæmis á bókasafni, í dagblöðum, tímaritum og á Netinu 

 geti lagt mat á gildi og trúverðugleika texta og fjölmiðlaefnis og tekið gagnrýna 

afstöðu til þess 

 hafi lesið og fjallað um fjölbreyttar íslenskar og erlendar bókmenntir, svo sem 

skáldsögur, leikrit, þjóðsögur, goðsögur og ljóð  

 geti gert grein fyrir áhrifum bókmennta og tilfinningum sem þær vekja 

 verði læs á myndmál, algengustu tákn og líkingar 

 geti beitt grunnhugtökum í bókmenntafræði, svo sem minni, fléttu, sjónarhorni og 

sögusviði 

 geti notað algeng hugtök úr bragfræði í umfjöllun um bundið mál og óbundið  

 hafi lært valin ljóð og fjallað um ýmiss konar kveðskap 

 þekki til íslenskra bókmennta að fornu og nýju, hafi lesið Íslendingasögu og úr 

verkum nokkurra höfuðskálda 

 hafi kynnst öðrum menningarheimum og til dæmis lesið texta frá heimalöndum 

samnemenda sem eru ekki af íslenskum uppruna 

4.2 Kennsla fornbókmennta 
Flestir geta verið sammála um mikilvægi menningararfsins og þess að fornsögur okkar nái að 

lifa góðu lífi með þjóðinni. Þó er hætt við að slíkt gerist ekki af sjálfu sér. Skólarnir gegna 

mikilvægu hlutverki í því að miðla þessum hluta menningararfsins til yngri kynslóða og því 

skiptir miklu máli að honum sé ætlað það rými í aðalnámskrá sem þörf er á.  

Lokamarkmið aðalnámskrár grunnskóla eru nokkuð skýr eins og að framan greinir. 

Nemendur eiga með lestri bókmennta að hafa öðlast yfirsýn yfir íslenska bókmenntasögu, fá 

tækifæri til að gera grein fyrir skoðunum sínum og áhrifum verkanna og geta notið 

bókmennta, samsamað sig persónum og lifað sig inn í þeirra heim, ræktað með sér áhuga á 

bókmenntum, fengið áhuga á að lesa bækur af margvíslegum toga og læra að meta gildi þeirra 

(Aðalnámskrá: Íslenska, 2007:10).  

Af ofangreindu má sjá að íslenskar fornbókmenntir eru síður en svo úti í kuldanum í 

aðalnámskrá grunnskóla, sem grunnskólakennarar fara eftir þegar áhersluþættir í kennslu eru 

mótaðir.  

Ragnar Ingi Aðalsteinsson skrifaði meistaraprófsritgerð um aldamótin síðustu, Að kenna 

fornsögu við upphaf nýrrar aldar. Ragnar Ingi Aðalsteinsson segir (2000:21) að þrátt fyrir að 

við lifum á tímum hraðra breytinga og tækniframfara þá séu unglingar nútímans eins og 

æskufólk hefur verið alla tíð. „Þetta unga fólk á það sameiginlegt með jafnöldrum sínum frá 

öðrum tímum að það hefur gaman af sögum.“ Ragnar telur að það ætti ekki að vera flókið 

verk eða vandasamt að kenna fólki að lesa Íslendingasögur. Knappur stíll, dramatísk 

atburðarrás, hraði og spenna. Allir þessir þættir gera það að verkum að auðvelt er að lifa sig 

inn í sögurnar. Ekki má heldur gleyma einu aðaleinkenni sagnanna þ.e. þær eru oft sagðar á 

þann hátt að hið ósagða er ekki síður magnþrungið og áhrifaríkt en það sem komið er í orð.  

Auðvitað þarf að vanda til verks ef kennara á að takast að vekja áhuga nemenda á 

fornbókmenntum. Skapa þarf kringumstæður sem laða nemendur að verkinu en gæta þess að 

þeir fælist ekki frá vegna þess að þeim leiðist kennsluaðferðin. Miklu skiptir að hafa 

kennsluaðferðir fjölbreyttar og skemmtilegar. Þær þurfa að stuðla að því að atvik sögunnar 

séu skoðuð út frá ólíkum sjónarhornum.  

Ragnar Ingi Aðalsteinsson (2001:26) bendir á að þrátt fyrir að Íslendingasögur séu ekki 

skrifaðar fyrir börn eigi þær fullt erindi til grunnskólanemenda vegna þess að þær geti gert 

kennsluna létta og skemmtilega. Hann leggur þó áherslu á mikilvægi þess að kennarar leggi 

vinnu í undirbúning kennslunnar og nýti öll tólin í verkfærakistum sínum.  

4.3 Námsmat 
Þegar rætt er um skólaþróun ber námsmat ætíð á góma. Námsmat hefur að undanförnu verið í 

brennidepli í skólaumræðu víða um heim. Greina má tvenns konar áherslur, annars vegar 

aukna áherslu á stöðluð og samræmd próf og hins vegar umræðu um svokallað óhefðbundið 

námsmat (alternative assessment) (Þóra Björk Jónsdóttir, 2008:7). 

„Mat á hæfni og framförum nemenda er reglubundinn þáttur í skólastarfi, órjúfanlegur frá 

námi og kennslu. Megintilgangur námsmats er að leiðbeina nemendum um námið og hvernig 

þeir geti náð markmiðum þess. Markmið skólastarfs eru margvísleg og hægt að fara ýmsar 

leiðir til að ná þeim og því verða matsaðferðir að vera fjölbreyttar. Þær verða að hæfa 

hæfniviðmiðum, endurspegla áherslur í kennslu og taka mið af nemendahópnum. Námsmat á 

að vera áreiðanlegt, óhlutdrægt, heiðarlegt og sanngjarnt gagnvart nemendum. Það þýðir að 

meta þarf alla þætti námsins, þekkingu, leikni og hæfni með hliðsjón af hæfniviðmiðum í 

aðalnámskrá“ (Aðalnámskrá, almennur hluti, 2011:25).  

Eins og aðalnámskrá grunnskóla greinir frá getur námsmat verið fjölbreytt, allt frá símati 

til prófa og allt þar á milli. Þar eru bókmenntir ekki undanskildar. Fjölbreytni og sveigjanleiki 

í samræmi við námsefnið hverju sinni skiptir miklu máli þegar bókmenntir eru annars vegar. 

Ingvar Sigurgeirsson (1998:147-169) segir meðal annars að oft virðist gæta ráðaleysis þegar 

námsmat er annars vegar og tala megi um kreppu í íslenskum skólum varðandi námsmat. 

Vissulega má heimfæra orð hans á ástandið eftir afnám samræmdra grunnskólaprófa. Ingvar 

gerir grein fyrir aðferðum sem flokkast undir stöðugt, alhliða námsmat (e. authentic 

assessment). Þar má nefna vettvangsathuganir, mat á frammistöðu nemenda, sýnimöppur og 

ferilmöppur, sýningar, sjálfsmat nemenda, félagsmat, sérfræðingamat, foreldramat, greiningu 

og mat á úrlausnum nemenda og próf. Námsmat er einnig nauðsynlegt til að meta stöðu og 

árangur nemenda en það verður að vera þannig úr garði gert að það byggi upp og hvetji 

nemendur til dáða. Harðar saga og Hólmverja býður upp á ótal möguleika í kennsluaðferðum 

og námsmati.  

Fjölbreytt námsmat  sýnir getu nemenda í víðara samhengi og reynir á mismunandi 

hæfileika sem þeir búa yfir. Fjölbreyttar kennsluaðferðir kalla á fjölbreytt námsmat og að 

okkar mati eru verkefnamöppur, munnleg próf, hópavinna og leikræn tjáning góð leið til að 

meta nemendur eftir lestur á Íslendingasögu líkt og Harðar sögu. Með leikrænni tjáningu fá 

nemendur tækifæri til að setja sig í spor sögupersóna og er það góð leið fyrir kennara að sjá 

hver skilningur nemenda er á sögunni. Einnig er mikilvægt fyrir íslenskukennara að nýta 

möguleika á nýjum aðferðum líkt og jafningjamati og sjálfsmati. Með vaxandi ábyrgð 

nemenda á eigin námi gæti sjálfsmat vissulega verið hluti af námsmati. Það er mikilvægt að 

kennari ákveði fyrirfram hvaða verkefni hann ætlar að meta hjá nemendum og hvernig hann 

ætlar að gera það. Einnig þarf hann að gera nemendum sínum það ljóst svo þeir viti við hverju 

þeir eiga að búast í matinu. Það gæti einnig verið gott að minna nemendur á námsmatið 

reglulega og hafa það sýnilegt. 

5 Kennsluleiðbeiningar 
Þessi kafli hefur að geyma verkefnabanka og hugmyndir í tengslum við kennslu og umfjöllun 

á Harðar sögu og Hólmverja. Verkefnin miðast við nemendur á unglingastigi grunnskóla. Hér 

eru einnig hugmyndir að fjölbreyttu námsmati sem hægt er að nota samhliða verkefnunum 

sem er safnað í möppu sem nemendur útfæra sjálfir.  

5.1 Orðaforði 
Nemendur fá orðalista með orðum úr sögunni sem þarfnast útskýringa og glíma við að finna 

merkingu þeirra með hjálp orðabóka. Verkefnið er tilvalið til að kenna nemendum að fletta 

upp í íslenskri orðabók og auka orðaforða þeirra. 

1. Og er hann sóttdauður: _______________ 

2. Hann er Berserkur: _______________ 

3. Hann er skörungur mikill: _______________ 

4. Það er mér gerla sagt: _______________ 

5. Gengur hann eftir döggslóð: _______________ 

6. Hann tekur af fjötur: _______________             

7. Grímkell er stirðlyndur: _______________ 

8. Signý er fálát: _______________ 

9. Hörður ver kvíarnar: _______________ 

10. Fyrir neðan bringspalir: _______________ 

 

Merkingar orða í orðalista:  

1. Sóttdauður: Sá sem hefur dáið úr sjúkdómi 

2. Berserkur: Mjög sterkur eða dugmikill maður 

3. Skörungur: Vaskur maður 

4. Gerla: Alveg greinilega 

5. Döggslóð: Slóð í döggvotu grasi 

6. Fjötur: Hlekkur eða band 

7. Stirðlyndur: Stirður í skapi 

8. Fálátur: Einhver sem er þögull 

9. Kvíar: Hnappur eða þyrping 

10. Bringspalir: Neðsti hluti brjóstbeinsins 

 



30 

Hugmynd að námsmati: Skemmtileg leið til að meta slík verkefni er að fá nemendur til að 

skiptast á verkefnum og yfirfara fyrir hvern annan. Þá er mikilvægt að merkingar orðanna séu 

annaðhvort í höndum nemenda eða varpað upp á töflu. 

5.2 Ritunarverkefni 
Í íslenskuhluta Aðalnámskrár grunnskóla (2007:8-10) er að finna útfærslur á ákvæðum laga 

og reglugerða um nám og kennslu í grunnskóla. Þar er áhersla lögð á mikilvægi ritunar þar 

sem öflun og miðlun upplýsinga er vaxandi þáttur í lífi fólks í nútíma samfélagi og miklar 

kröfur gerðar um að allir geti skrifað margvíslega texta og tjáð sig skriflega af öryggi. Ritun er 

ekki einungis til þekkingarmiðlunar, hún getur einnig verið uppspretta þekkingar því í 

gegnum hana glímir fólk gjarnan við að koma hugsunum sínum á blað og í leiðinni að ná betri 

tökum á tungumálinu (Tolchinsky, 2006:84).  

5.2.1 Frétt 

Setjið ykkur í spor fréttamanns sem hefur þefað uppi upplýsingar um útburð Þorgerðar, systur 

Harðar. Kynnið ykkur útburð barna á tímum Harðar sögu. Skrifið frásögn um útburð sem birt 

yrði sem frétt í dagblaði nútímans. 

 

Til kennara: Ræðið við bekkinn um útburð barna á tímum Harðar sögu og útburð barna í 

dag. Hvað þótti eðlilegt þá? Tíðkast útburður á börnum í nútíma samfélagi? Hvernig augum er 

það litið?  

5.2.2 Bréf til Hróars 

Settu þig í spor Harðar Grímkelssonar. Þú hefur verið dæmdur útlægur og ætlar að skrifa 

Hróari, mági þínum og fóstbróður, bréf þar sem þú segir honum frá tildrögum útlegðarinnar, 

líðan þinni og áformum. Veltu fyrir þér hvernig bréf fóru á milli staða á þessum tíma og 

hversu langan tíma það gat tekið að fá svar. Bréfið á að vera ein handskrifuð blaðsíða. Hafðu í 

huga að öll bréf eru dagsett og undirrituð með kveðju frá sendanda. Vandaðu málfar og 

frágang. 

 

Til kennara: Ræðið við bekkinn um sendibréf og sýnið nemendum dæmi þar sem fram 

kemur hvernig bréf er uppsett, s.s.: ávarp, dagsetning og kveðja. Eftir þetta verkefni er tilvalið 

að  fá nemendur til að semja bréf í sameiningu og senda utan, til dæmi til skóla.   

5.2.3 Saga um afkomendur Harðar 

Semjið sögu um Björn, son Harðar og eina afkomanda hans sem lifði út söguna. Sagan á að 

fjalla um afdrif  Björns þegar Harðar sögu var lokið?  

 Hver urðu hans örlög? 

 Hvernig vegnaði honum í lífinu?  

Skrifið söguna á tölvu, notið letrið Times New Roman, 12 punkta leturstærð og 1,5 línubil. 

Miðið lengd sögunnar við 800-1000 orð.  

 

Til kennara: Leitið uppi bók Kristínar Steinsdóttur (2004), Vítahringur: Helgusona sögu sem 

byggð er á Harðar sögu og fjallar um afkomendur Harðar og Helgu. Sagan getur verið 

kveikja að verkefninu. 

5.2.4 Ljóð um tilfinningar 

Yrkið ljóð um Helgu Jarlsdóttur. Ljóðið á að lýsa tilfinningum hennar þegar hún ákvað að 

synda í land frá Geirshólma með syni sína tvo. Ímyndið ykkur hvaða hugsanir komu upp í 

huga hennar og hvernig henni leið, vitandi að maður hennar var veginn og synir hennar væru 

næstir. Ljóðið verður að innihalda hrynjanda, einnig er æskilegt að hafa rím, stuðla og 

höfuðstafi. 

 

Til kennara: Rifjið upp einkenni hefðbundinna ljóða, hrynjanda, ljóðstafi og rím. Sýnið 

nemendum dæmi um ljóð sem lýsir tilfinningum. Davíð Stefánsson frá Fagraskógi orti 

magnað kvæði um Helgu Jarlsdóttur sem nýtist vel sem kveikja að verkefninu. Gott er að 

renna yfir nokkur erindi og fara yfir einkenni þess með nemendum. Hér að neðan eru fyrstu 

erindin úr ljóðinu en það má finna í heild sinni í ljóðasafni Davíðs Stefánssonar, Að Norðan á 

blaðsíðu 200 (1952:200-205). 

 

 

I. 

Myrka stigu margur rekur. 

Mörg eru sporin orpin sandi. 

Kólguhljóðið kalda vekur 

konu eina á Gautalandi. 

Að björgum hrynja bárugarðar. 

Brimhljóð rjúfa næturfriðinn. 

Minningar frá hólma Harðar 

hljóma gegnum ölduniðinn. 

 

II. 

Ég var ung og átti forðum 

elda þá, sem heitast brenna. 

Ég hlaut mest af ástarorðum 

allra hinna gausku kvenna. 

Hetjur lyftu hornum sínum. 

Hyllt var ég af skáldum flestum. 

En --- aðeins náði ástum mínum 

einn af jarlsins hallargestum. 

 

Man ég, er ég sá að sandi 

sigla fley með voðum þöndum. 

Þá var gott á Gautalandi, 

gleði yfir sæ og ströndum. 

Orðin sungu á allra tungum. 

Æskan lék við hvern sinn fingur. 

Til hallar gekk með hetjum ungum 

hár og glæstur Íslendingur. 

 

Hann var öllum öðrum fegri, 

eygur vel og lokkableikur, 

öllum hetjum hetjulegri.--- 

Hann var logi, aðrir reykur. 

Hann var Íslands ungi sonur, 

óskabarn af norsku kyni. 

Fræknir menn og fagrar konur 

fögnuðu Herði Grímkelssyni. 

 

Í öllu var hann margra maki, 

mestur allra að dirfsku og afli, 

þreytti sund á bringu og baki, 

bestur allra í leik og tafli, 

kunni að verða af kappi æstur, 

kveikti í hjörtum logabranda. 

Alltaf var hann goðaglæstur, 

gæddur snilld og konungsanda. 

 

Fljótt við ástir okkar festum 

órjúfandi tryggðarböndum. 

Þá kom margt af góðum gestum, 

göfugt lið frá mörgum löndum. 

Þá var söngur, gleði og glaumur. 

Glóði vín á dýrum skálum. 

Framtíðin var fagur draumur, 

fögnuður í ungum sálum. 

 

Eldar kvikna. Eldar braka. 

Aldrei gleymast fyrstu kvöldin. 

En sú náð að njóta og vaka 

nakin bak við rekkjutjöldin. 

Hvert hans orð var ilmi blandið. 

Allt var gott, sem Hörður gerði. 

Svo yfirgaf ég Gautalandið, 

gekk til skips --- og fylgdi Herði. 

5.2.5 Minningargrein 

Kynnið ykkur minningargreinar í dagblöðum eða á vefnum. Ímyndið ykkur að þið séuð 

Þorbjörg, systir Harðar. Semjið minningargrein um hann þar sem þið segið frá því hvernig þið 

haldið að hans hafi verið minnst. Lýsið kostum hans og hvernig þið ólust upp saman. 

 

Til Kennara: Sýnið nemendum dæmi um minningargrein og farið yfir helstu einkenni 

hennar.  

 Hverjir skrifa minningargreinar?  

 Hvers er verið að minnast?  

 Er minningin góð eða slæm? 

 Hefur einhver lesið minningargrein þar sem illa er talað um hinn látna?  

 

Hugmynd að námsmati: Kennari fer yfir ritunarverkefni og metur eftir áherslum. Kennari 

skilar uppbyggilegri og leiðbeinandi umsögn til nemenda.  

5.3 Myndræn tjáning 
Í myndrænni tjáningu byggjast verkefnin á ýmiss konar myndrænni útfærslu. Þessi 

viðfangsefni geta verið hin fjölbreyttustu. Ekki þurfa öll verkefni sem byggjast á myndsköpun 

að vera flókin eða umfangsmikil (Ingvar Sigurgeirsson, 1998:106). 

5.3.1 Myndasaga 

Nemendur teikna myndasögu um atburð að eigin vali úr sögunni þar sem þeir segja söguna í 

formi mynda. Miðað er við að sagan hafi um það bil sex myndir. 

 

Til Kennara: Sýnið nemendum dæmi um myndasögur og hvernig hægt er að segja heila sögu 

með myndum eingöngu. Minnið nemendur á að beita hugmyndaflugi og vanda frágang. 

Kennari þarf að ákveða hver birtingarmynd myndasagnanna verður og láta nemendur vita það 

fyrir fram. Dæmi um kennaragátlista má sjá í viðauka 7.3. Gott er að notast við gátlista til að 

fylgjast með framvindu nemenda. 

Hugmynd að námsmati: Góð hugmynd er að láta nemendur vita fyrir fram að sögurnar 

verða lesnar af samnemendum og kosið verður um bestu söguna. Með því að láta nemendur 

vita að verk þeirra verði birt eru meiri líkur á að þeir vandi til verka. 

5.4 Leikræn tjáning 
Leikræn tjáning er, eins og nafnið bendir til, aðferð þar sem nemendur túlka námsefni með 

leikrænum hætti. Þessar aðferðir má nota í fjölmörgum námsgreinum. Meginkostur 

leikrænnar tjáningar er sá að nemendur eru virkir og þeim er gert kleift að nálgast námsefnið 

með lifandi hætti (Ingvar Sigurgeirsson, 1999:102). Auðvelt er að samþætta mismunandi 

námsgreinar. Upplagt er að nýta leikræna tjáningu við Harðar sögu og Hólmverja og láta 

nemendur sviðsetja atburði sögunnar. Einn möguleiki er að fara með nemendur á söguslóðir 

Harðar sögu og kvikmynda leikþætti sem nemendur hafa undirbúið.  

5.4.1 Stuttmynd 

Þetta verkefni er hópaverkefni þar sem fimm til sex nemendur vinna saman í hóp og hver 

nemandi fær hlutverk þar sem hæfileikar hans fá að njóta sín. Nemendur velja einn atburð úr 

sögunni og semja handrit um hann, til dæmis þegar þeir fóstbræður, Hörður, Geir og Hróarr 

brjóta upp haug Sóta eða þegar þeir lenda í bardaga við víkingaflokk.  

Nemendur þurfa að undirbúa leikþáttinn með aðstoð kennara. Þeir þurfa að ákveða hvaða 

persónur koma við sögu og hver á að leika hvern, útvega búninga og leikmuni, ákveða 

tökustaði, samtöl og tónlist áður en upptaka hefst.  

 

Til kennara: Huga þarf að upptökuvélum, kvikmyndaforriti, tónlist, leikmunum, búningum 

og handriti. Sýna þarf nemendum hvernig handrit lítur út og hvernig það er unnið. Kenna þarf 

nemendum á upptökuvélar og myndvinnsluforrit. Hafa ber í huga að verkefni sem þetta tekur 

tíma ef allt á að vera vel unnið.  

 

Hugmynd að námsmati: Hér væri gott að notast við jafningjamat þar sem nemendur meta 

frammistöðu innan hópsins. Ákveða þarf hver metur hvern innan hópsins. Dæmi um 

jafningjamat má sjá í viðauka 7.2. Einnig væri hægt að nota sjálfsmat þar sem hver nemandi 

metur vinnu sína innan hópsins. Dæmi um sjálfsmat má sjá í viðauka 7.1. 

5.5 Sögusvið 

5.5.1 Tímaás 

Nemendur útbúa tímaás þar sem þeir setja inn helstu atburði sögunnar eftir ártölum og skrifa 

eina setningu sem lýsir honum.  

 

Til kennara: Gott er að sýna nemendum tímaás þar sem einungis er búið að fylla inn fyrstu 

tvö ártölin. Dæmi um tímaás sem höfundar settu saman má sjá í viðauka 7.5. 

5.5.2 Ættartré 

Nemendur útbúa ættartré af fjölskyldu Harðar Grímkelssonar sem hefst á afa Harðar, 

landnámsmanninum Birni Gullbera. Nemendur rekja ættir hans allt til sona Harðar, Björns og 

Grímkels. 

 

Til kennara: Gott er að sýna nemendum dæmi um ættartré. Dæmi um ættatré má meðal 

annars sjá í skólaútgáfu af Kjalnesingasögu og ættartré Harðar sem höfundar settu saman í 

viðauka 7.4. Þetta má einnig útfæra þannig að nemendur búa til eigið ættartré og 

fjölskyldusögu í nokkrum línum í samstarfi við kennara. 

5.5.3 Kort 

Nemendur teikna landakort af Hvalfirði. Inn á kortið þarf að teikna helstu sögustaði Harðar 

sögu m.a. Geirshólma. Kynning á kortinu gæti verið í formi veðurfrétta í sjónvarpi. 

Veðurfræðingur gerir grein fyrir veðrinu í Geirshólma og notar til þess kortið sem teiknað 

hefur verið. Skín sólin eða rignir yfir útlagann í Geirshólma á morgun? 

 

Til kennara: Gott er að gefa sér tíma með bekknum til að kynna sögusvið Harðar sögu á 

stækkuðu landakorti. Fá nemendur til að benda á helstu sögustaði eins og Geirshólma. 

Tilvalið er að nýta tækifærið og kenna nemendum landafræði með því að sýna þeim hvert 

Hörður og fóstbræður fóru í utanför sinni. 

5.6 Vettvangsferð 
Tilvalið er fyrir kennara sem starfa nálægt höfuðborgarsvæðinu að skipuleggja vettvangsferð 

um helsta sögusvið Harðar sögu og Hólmverja. Hins vegar skipuleggjum við 

vettvangsferðina með það í huga að lagt verði af stað frá Akranesi. Leiðsögumaður eða 

kennari ræðir um söguna við nemendur jafnóðum og komið er á sögusvið þar sem 

sögupersónur bjuggu eða atburðir áttu sér stað. 

Í Harðar sögu er aðalsögusviðið Borgafjörðurinn og að stórum hluta innanverður 

Hvalfjörður. Fyrst er ekið fram hjá Hólmi í Hvalfjarðarsveit þar sem Illugi hinn rauði og 

Þuríður systir Harðar bjuggu. 

 Á einum stað í sögunni er getið um landnámsmanninn á Brekku, Önund Þormóðsson. 

Hann tekur þátt í knattleik og sköfuleik á Sandi. Þar segir:  

,,Önundur Þormóðsson af Brekku var í móti Herði skipaður, vinsæll maður og rammur að 

afli. Sjá leikur var allharður en áður kveld kæmi lágu dauðir af Strandverjum sex menn en 

enginn af Botnverjum. Fóru nú heim hvorir tveggja. Önundi fylgdu allir þeir er utan voru af 

Strönd. En er þeir komu skammt inn frá Brekku þá bað Önundur þá fara fyrir "en eg vil," 

segir hann, "binda skó minn." Þeir vildu ekki frá honum ganga. Hann settist niður og heldur 

hart. Í því dó hann og er þar jarðaður. Þar heitir nú Önundarhóll” (Þórhallur Vilmundarson og 

Bjarni Vilhjálmsson, 1991:62). 

Að Önundarhóli væri hægt að hafa fótboltaleik, skipt yrði í lið og annað liðið yrði fulltrúi  

Harðar og hitt fulltrúi Önundar. Á leið til Brekku er ekið fram hjá Saurbæ þar sem Þorsteinn 

Öxnabroddi bjó ásamt Skroppu fóstru sinni sem beitti Hörð og hans menn sjónhverfingum. 

Næsti áfangastaður er á Þyrilsnesi í Hvalfirði þar sem gengið er út á nes og horft í norðvestur í 

átt að Geirshólma og Helguvík: Í suðaustri má sjá Kattarhöfða þar sem Þórður köttur er 

grafinn. Sem kunnugt er voru Hólmverjar útlagar í Geirshólma og voru þeir felldir í Þyrilsnesi 

í harkalegri viðureign. Nóttina eftir vígin synti Helga Jarlsdóttir kona Harðar í land með syni 

þeirra tvo og faldi sig í Helguskarði í Þyrli. Helga fór síðan til Þorbjargar mágkonu sinnar, 

systur Harðar sem bjó að Indriðastöðum í Skorradal. Indriði, maður Þorbjargar, hefndi síðan 

fyrir Hörð með því að vega Þorstein bónda á Þyrli en þegar hann gerði það fór hann niður 

nánast þverhnípta hraunlagastafla í Þyrli og heitir þar síðan Indriðastígur. 

Aðeins lengra inni í Hvalfirðinum er Botn, þar sem Geir bjó og Hörður og hans menn 

bjuggu fyrst um sinn í útlegðinni. Tilvalið er að koma þar við og segja frá atburðum er þar 

gerðust.  

Næst er ferðinni heitið á Indriðastaði í Skorradal þar sem Þorbjörg, systir Harðar, bjó ásamt 

Indriða manni sínum og Hörður reyndi að brenna þau inni. Þar er tilvalið að staldra við og fá 

sér nesti og teygja úr sér áður en haldið verður heim. 

 

Til kennara: Kennari verður að vera búinn að leggja söguna fyrir. Best er að allir nemendur 

hafi lesið söguna áður en lagt er af stað í vettvangsferðina svo nemendur séu með á nótunum í 

ferðinni. Í ferðinni sjálfri er frískað upp á minni nemenda með frásögnum úr sögunni. Hægt er 

að nálgast rafræna útgáfu af Harðar sögu og Hólmverja á slóðinni: 

http://www.snerpa.is/net/isl/hardar.htm.  

5.7 Verkefnamappa  
Verkefnamappa er notuð í þeim tilgangi að halda utan um öll verkefni tengd þessu námsefni. 

Nemendur búa til möppu úr kartoni og skreyta að vild. Mappan er svo metin í lok 

verkefnalotu um Harðar sögu og Hólmverja. Námsmat verður fjölbreytt eins og nefnt var hér 

að ofan í kafla um námsmat. 

Nemandi safnar í verkefnamöppu hluta af þeim verkefnum sem hann vinnur yfir 

kennslutímabilið. Hún verður því einskonar heimild um vinnu hans. Í hana getur nemandi til 

dæmis sett drög, skissur, ritanir, teikningar, umræðupunkta, þankabrot, hugleiðingar, glósur 

og fleira. Tilgangur möppunnar er að gefa yfirlit um verkefnin sem nemandinn hefur unnið. Í 

möppunni á að vera inngangur og lokaorð auk annarra hugleiðinga. Í hugleiðingunum á 

nemandinn að gera grein fyrir því hvernig verkin hafa þróast og hvað hann hefur lært af þeim. 

Nemendur velja gjarnan bestu verkefnin sín og setja í verkefnamöppu en einnig er hægt að 

hafa sýnishorn af þeim verkefnum sem hafa mistekist. Þannig geta nemendur lært af 

mistökum sínum. Í möppunni geta líka verið umsagnir frá kennurum og nemendum. Mappan 

hentar vel í samskiptum við foreldra. Þessi námsmatsaðferð hentar vel á öllum skólastigum. 

 

 

http://www.snerpa.is/net/isl/hardar.htm

6 Lokaorð 
Við þurfum í auknum mæli að búa okkur undir það að nemendur komi á unglingastig 

grunnskólans og upp í framhaldsskóla verr í stakk búnir en áður að geta lesið „erfiða“ texta. 

Sjónvarp, bíó og myndbönd svara að einhverju leyti þörfinni fyrir sögur hjá börnum og 

unglingum og þau lesa minna. Þess vegna verður skólinn að leggja sig fram við að venja börn 

við að lesa sér til ánægju. Það er forsenda þess að þorri nemenda verði móttækilegur fyrir þær 

bókmenntir sem við viljum telja mikilvægan menningararf líkt og fornbókmenntir.  

Höfundar þessarar ritgerðar vonast til þess að ritgerðin og kennsluleiðbeiningarnar geti 

aðstoðað kennara við kennslu og yfirferð bókarinnar. Sýnt hefur verið fram á að allir þeir 

meginþættir Íslendingasagna sem kennarar sækjast eftir að kynna fyrir nemendum eru fyrir 

hendi í Harðar sögu og Hólmverja, svo sem bygging, frásagnarháttur, persónusköpun, 

samtímalýsingar og dulúð. Harðar saga býður upp á velflest það sem prýða þarf góða 

Íslendingasögu og hentar því vel til kennslu. 

7 Viðaukar 

7.1 Sjálfsmat 
Nafn:  _______________ 

Dags: _______________ 

Skrifaðu já eða X í viðeigandi reit Alltaf Oftast Stundum Aldrei 

Ég vinn vel í tímum 
    

Ég tek þátt í verkefninu         

Ég skipulegg vinnu mína vel         

Ég hef gaman af að glíma við ný 

viðfangsefni 

        

Ég reyni að hætta ekki fyrr en verkefninu 

er lokið 

        

Ég geng vel frá verkefnum         

Ég kem vel undirbúin/n í tíma         

Ég tek þátt í umræðum         

Ég vinn vel með öðrum         

Ég sækist eftir að vinna í hóp         

Ég vinn vel undir stjórn annarra         

Ég er góður hópstjórnandi         

Ég hef stjórn á skapi mínu þó ég sé ekki 

sammála 

        

Ég tek tillit til annarra         

(Ingvar Sigurgeirsson, 2009). 

7.2 Matsblað fyrir mat á vinnufélögum 

Nafn: ______________________hefur lagt af mörkum til hópvinnunnar á eftirfarandi hátt: 

  Hefur lagt 

verulega af 

mörkum 

Hefur lagt 

nokkuð af 

mörkum 

Léttvægt 

framlag 

1. Forysta       

2. Skipulag       

3. Hugmyndir       

4. Öflun upplýsinga       

5. Úrvinnsla       

6. Flutningur - skýrsla       

 

Athugasemdir: 

(Ingvar Sigurgeirsson, 2009). 

7.3 Kennaragátlisti fyrir mat á vinnubrögðum  
 

Nafn: Sjálfstæð/ur Kemur 

sér fljótt 

að verki 

Skilar 

góðu 

verki 

Hefur 

hugmynda-

flug 

Skapandi Sjálfs-

gagnrýni 

Gerir kröfur 

til sín 

                

                

                

                

(Ingvar Sigurgeirsson, 2009). 

7.4 Dæmi um ættartré Harðar sögu og Hólmverja 

7.5 Dæmi um tímaás Harðar sögu og Hólmverja 

